
        
            
                
            
        

    
	Г. Жанчив

	 

	НАР БИД ХОЁР

	 

	“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	 

	[image: Image]

	 


Гангийн Жанчив

	Зохиолч Г. Жанчив 1940 онд Завхан аймгийн Сонгино сумын нутагт төржээ.

	Г. Жанчив 1970 онд улсын багшийн дээд сургууль, 1978 онд ЗХУ-д коммунист намын дээд сургууль төгсгөжээ.

	1962 оноос уран зохиолын ажлаар оролдож эхэлсэн бөгөөд «Гэрэлт мөр», «Арван жилийн долоон өдөр», «Бид гурвын тухай» зэрэг өгүүллэг найруулал, туужийн ном хэвлүүлсэн байна.

	 

	
НАР БИД ХОЁР (Өгүүллэг)

	 

	Би тэр орой алаг даага хэмээх дэндгэр урт хөлтэй, нарийхан годгор сүүлтэй, энд тэнд дэгдсэн бяцхан цагаан саарал амьтныг хөөж яваад чингэлэг тэрэг мөргөж, духаа хавтгаагүй сэн бол ах эгч хоёртойгоо цагаан мод хаях тоглоомд оролцох байсан юм.

	Өдөржин нүх ухлаа. Ах миний ингэж суугааг харсан бололтой голын тэндээс хоёр хувин ус барьсаар айсуй. Салаа нүх байгаа эсэхийг сайн үзлээ. Хувин ус цутгахад гарахгүй хаачхав гэж бодон ахын ирэхийг хүлээв. Өдрийн их халуун намдаж байлаа. Бүгчим халуун салхи үлээх нь нүх сахисан надад уйтгартай байв. Ах ч ирлээ. Хоёул нэг хувин усаа нүх рүү цутгаж орхилоо. Хүйтэн усанд норж гүйцсэн алаг даага ч нүхнээсээ гарлаа.

	— Зэлтэй тугал, хоттой хонь үргээж, ямаа сайн хөх! гээд дэрс шиг нарийхан хөлийг нь шилбүүрээрээ гуядаж орхив. Буруутнаас өшөөгөө авсандаа сая л санаа амарч гэрийн зүг баяртай алхав.

	— Аавын зөрүүд бор алаг дааганаас өшөөгөө авч чадав уу? Оройжингоо аргадаад тайвширдаггүй, оготнын нүх сахисан муур шиг л алаг дааганы нүх сахилаа. Өлсөө биз, борцны шөлөөр бор гэдсээ дүүргээд эртхэн унт. Аав нь маргааш нарнаас өмнө адуундаа мордоно гэлээ.

	Би аавтай зэрэг босохоор өвөрт нь унтлаа. Аав намайг сэрээлгүй босох гээд миний хөл дээр хөөргөө унагааж сэрээжээ. Би сэрүүт орноосоо год үсрэн босож, тэр эрчээрээ чармай нүцгэн гадаа гарав. Тэнгэрийн зүүн хаяанаа улаан туяа тусч, уулын оройгоор нар цухуйв. Би ихэд гайхлаа. Нар чинь дув дугариг байдаг сан биш бил үү? Гэтэл өнөө өглөө уулын цаанаас тал нар мандлаа. Бодвол нарны тал нь уулын цаана тасраад үлдчихсэн байх гэж бодмогц энэ сонин мэдээг дуулгахаар гэртээ оров.

	— Аав аа нарны тал нь уулын цаана уначихжээ. Уулын оройгоор нарны тал нь цухуйж байна. Тал нартай уралдвал та түрүүлнэ, тиймээ гэлээ. Аав инээсээр гадаа гарлаа.

	— Та хар л даа. Нарны тал нь байхгүй байгаа биз дээ?

	— Иш миний хүү том болох ч бас өдий байна даа. Нарны тал нь унасан юм биш. Уулын цаанаас мандах нарны талыг уул халхлаад л тал нь харагдаж байхгүй юу. Мөдхөн нар бүтнээрээ гарч ирнэ гээд

	— Хүүгийнхээ эрт боссоны учрыг одоо ойлголоо. Аав нь нарнаас өмнө адуундаа мордоно гэдгийг л тэгж хэлсэн юм.

	— Тэгвэл та нарнаас хоцорлоо шүү дээ!

	— Тэглээ, хүн гэдэг чинь ургах нарнаас шингэх наран хүртэл ажил төрлөө хийж, амьдрал ахуйгаа зохицуулж байдаг юм. Энэ нь нэг ёсондоо нартай уралдаж байгаа л гэсэн үг шүү дээ гээд аав наран ургах зүг мордлоо.

	Яагаад ч юм, би өдөр турш нарны тухай бодож, нар харж өнжлөө. Хөх мөнгөн тэнгэрт нүүдэллэх хэсэг бусаг үүлсийн цаагуур нар тун хурдан явна. Нарнаас хурдан юм гэж лав байхгүй байх. Аав минь уралдаад ч гүйцэхгүй юм байна л даа гэх зэргээр олон зүйл бодсоор чингэлэг тэрэгний хажууд барьсан сүүдрэвчиндээ нам унтжээ.

	Нэг мэдэхэд оройн сэрүү орж, саах зөрж, хонь хотлох цаг болжээ. Нар надаас бүр холдож, тэнгэрийн баруун хаяанаа ойртжээ. Гэрийн баруухнаар урсах голын хөвөөнөө би гүйж очлоо. Гүехэн ширүүн урсгалтай голын ус шуугин урсана. Голын урсгалыг тогтоож болдоггүй юм болов уу? гэсэн нэгэн сонин бодол гэнэт төрөв. Өглөө бүр ирж гар нүүрээ угаахаар суудаг хавтгай хөх чулуун дээрээ сандайлан суугаад голын урсгалыг зогсоохоор ганц хуруугаа уснаа дүрлээ. Голын ус миний хурууг тойрч урсана. Тэгэхдээ пор пор гэсэн чимээ гарган, хурууг хүчтэй түлхэнэ. Би голын урсгалыг тогтоож чадахгүйгээ ойлгон, голын ёроолын торгон элснээ шигдсэн ганц хуруугаа сугалж авлаа. Тэгтэл хэчнээн сонин хачин зүйл харсан гээч. Надаас өөр хэн ч ийм сонин зүйл үзээгүй байх. Голын тунгалаг уснаа нүүрээ тольдон, өрвийж сэрвийсэн үсээ янзалж байтал, үелзэн өнгөрөх усны урсгал дунд нар харагдлаа. Нар тэгэхдээ урсаж явах шиг санагдав. Нар усанд уначихжээ, наргүй бол ургамал, ногоо дэлгэрэн цэцэглэхгүй, хүн амьтан гэрэл гэгээ үзэхгүй осгох болно гэж аавын хэлсэн үг санаанд бууж, гэрийн зүг хурдлав.

	Манайд айл саахалтын олон хүн цуглаж, хул хулаар айраг ууж, хөл хөгжөөн болж байв.

	— Ах нар аа! Нар усанд уначхаад, урсгал дунд хөвж явна. Түүнийг аврахгүй бол голын урсгал аваад явчихна гэж хэлээд би голын зүг эргэж гүйв.

	Миний араас хэн ч ирсэнгүй, адуу залаад ирж яваа ах л намайг чиглэн айсуй. Ахдаа би энэ тухай ярилаа. Ах улайран шаргалтах тэнгэрийн хаяаг саравчлан хараад, тэртээх уулсын цаагуур шингэж буй нарыг заав. Би голын урсгалыг удтал ажиглав. Энэ л урсгал нарыг аваад явчихлаа гэж бодсоор л зогсов.

	— Миний дүү гэртээ харь. Нар усанд унаагүй, чиний дүрс усанд харагддагийн адил нарны дүрс усанд туссан нь тэгж харагддаг юм гэлээ. Би сая л учрыг мэдэж, өөрөөсөө ч ичив. Гэсэн ч өөрийнхөө бодолд итгэн, маргааш өглөө нар мандах эсэхийг үзнэ гэж шийдэв.

	Маргааш нь би хэнээр ч сэрээлгэлгүй эртлэн босож, уулын оройгоор цухуйх нарыг хараад сэтгэл амрав. Түүнээс хойш нар бид хоёр хэн нэгэнгүйгээрээ амьдрахгүй юм байна гэж би баттай бодох болсон юм. Би одоо ч гэсэн өглөө, орой бүр нар мандах, шингэхийг заавал харж, нарны илч гэгч хүнийг байгаль ертөнцийг тэтгэн тэжээгч «наран» билээ хэмээн бодож, нарны их нууцыг тайлсан эрдэмтэн болох сон гэж хүсэх болсон юм.

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

